Ari Jóhannesson 

hlýtur Bókmenntaverðlaun Tómasar Guðmundssonar 2007

Borgarstjórinn í Reykjavík, Dagur B. Eggertsson, veitti í dag í Höfða Bókmenntaverðlaun Tómasar Guðmundssonar árið 2007. 
Stofnað var til Bókmenntaverðlauna Tómasar Guðmundssonar árið 1993, en þá voru 60 ár liðin frá því ljóðabókin Fagra veröld kom út.  Verðlaunin voru veitt annað hvert ár frá 1994 til 2004  fyrir óprentað handrit að skáldverki frumsömdu á íslensku. Frá síðasta ári eru þau veitt árlega og einungis fyrir óprentað handrit að ljóðabók.  Alls bárust 43 handrit að þessu sinni. Dómnefndina  skipuðu  þau Kolbrún Bergþórsdóttir formaður, Þorsteinn Davíðsson og Sveinn Yngvi Egilsson. 

Besta verkið að mati dómnefndar ber heitið Öskudagar og reyndist það vera eftir Ara Jóhannesson. Ari hóf að yrkja árið 2003. Hann hlaut viðurkenningu fyrir ljóðið Uppskera í samkeppni um ljóðstaf Jóns úr Vör 2006 og birti þrjú ljóð í Tímariti Máls og menningar sama ár. Ari lauk prófi í læknisfræði við Háskóla Íslands árið 1973, var héraðslæknir á Patreksfirði 1974-76, við framhaldsnám og störf í Bandaríkjunum 1976-1984, læknir við Sjúkrahúsið á Akranesi 1984-1998 og hefur verið starfandi á Landsspítala síðan. 

Úr umsögn dómnefndar: 

,,Höfundur Öskudaga reyndist vera Ari Jóhannesson læknir. Það kom dómnefnd ekki á óvart að höfundur handritsins er læknir því allmörg ljóð í bókinni fjalla um læknisstörf og samband læknis við sjúklinga sína. Ljóðabók eftir Ara hefur ekki áður komið út sem kann að sæta nokkurri furðu því hann hefur sterka skáldtaug og á auðvelt með að miðla sýn sinni til lesandans í öguðum texta sem um leið er ríkur af sterkum tilfinningum. 

Handritið skiptist í þrjá hluta. Fyrsti hlutinn er borinn uppi af myndríkum náttúrulýsingum þar sem víða bregður fyrir sterkum og einstaklega vel heppnuðum líkingum. Í öðrum hluta er skipt um svið og lesandinn er staddur á sjúkrahúsi þar sem höfundur notar ljóðformið af miklu öryggi til að lýsa baráttu sjúklinga og örlögum og eigin tilfinningum gagnvart því starfi sínu að reyna að verða að liði. Í þriðja hlutanum, þeim síðasta, er höfundur enn á nýjum slóðum, fæst við hversdaginn og daglegt líf af samúð og bjartsýni en undirliggjandi er geigurinn sem manneskjan þarf sífellt að bregðast við. Höfundur bregður sér jafnvel út fyrir landsteinana og lesandinn kemst til dæmis að því að stórskorið andlit Keith Richard minnir um margt á Ísland.

Stíll höfundar er agaður og myndrænn og einkennist af djúpum mannskilningi. Hér stígur fram einstaklega þroskað skáld. Öskudagar er áhrifamikil ljóðabók sem mun örugglega hrífa fjölmarga lesendur".

Verðlaunaféð nemur 600 þúsund krónum.  Útgáfuréttur verðlaunahandrits er í höndum höfundar eða þess forlags sem hann ákveður. Ljóðabókin Öskudagar eftir Ara Jóhannesson kom út á vegum bókaforlagsins Uppheima um leið og verðlaunaafhendingin fór fram. 
